
Giltzaduretako mina 

Artritisa, artrosia... sendabiderik ez duten gaitzak dira, baina haien mina arindu daiteke 

Eusebio Gonzalez 

Artritisa, artrosia, osteoartritisa, artritis erreumatoidea... gorputzaren giltzaduretan ager daitezkeen gaitzak dira, eta mina, hantura, zurruntzea eta mugikortasun galera eragin ditzakete. Sintoma horiekin pertsonaren bizi-kalitatea murriztu egiten da. Zenbaitetan, gorputzaren pisuak berak min egiten du oheratzerako orduan, oso zaila delako lo hartzea. Insomnio hori kroniko bihurtzen bada, egoera emozionala eta mentala desorekatu daiteke. Artrosia gaitz kroniko zabalduena da pertsona edadetuetan, eta aintzat hartu beharko da osasun arazo serioa baita. 

Oraingoz ez dago gaitz horiek sendatuko duen tratamendurik. Medikuntza tradizionala (alopatikoa) saiatzen da sintomak samurtzen, hanturen aurkakoen eta analgesikoen bitartez. Medikuntza alopatikoa, medikuntza alternatibo guztiak bezala, oso ongi egiten dio zenbait pertsonari, erdi-purdi beste batzuei, eta gaizki besteei. Zenbaitetan bilatzen ez diren bigarren mailako efektuak ere ekar ditzake. 

Akupunturak eta homeopatiak tratamendu alternatiboa eskaintzen dute, ezagun denez. Ez da horren jakina lore terapiak ere tratamendu egokia eskaintzen duela, sintomak murrizteko. Lore esentziek ez dute gaitza sendatzen, baina sintomak samurtzen dituzte hainbat kasutan. Horrekin guztiarekin, gaixoaren bizi-kalitatea nabarmen hobetzen da, minaren indarra leuntzen den neurrian, frekuentzia gutxitzen eta iraupena murrizten baita. Mugikortasunak ere hobera egiten du, baita hanturak ere. Insomnioa desagertzen da. Jakina, tratamenduak ez du eraginkortasun berdina pertsona guztietan, eta gaitzaren bilakaeraren momentu guztietan, baina hobekuntza portzentajea oso handia da, kasuen %78, Kuban egindako ikerketa batzuen arabera. 

Lore esentziak 

Lore terapian adituak diren Kubako mediku batzuek egindako ikerketaren laburpen bat duzue ondokoa. Osteoartritisa diagnostikatu zitzaien 14 erirekin egin zen ikerketa. Helburua zen gaitz hori zuten pertsonengan lore terapiaren eraginkortasuna neurtzea. Lau izan ziren aztertutako sintomak: mina, muga funtzionalak, inflamazioa eta hantura (kaltetutako egituren tamainaren handitzea). 

Tratamendua honako hau izan zen. Gaixo bakoitzari egokitutako formula bat ematea, ahotik hartzeko tanta bidez (30 zentimetroko kubikoko ontziak) eta minak edo inflamazioak kaltetutako guneetan emateko krema. Orozko doktorearen patroi transpertsonalean oinarritu ziren kremak prestatzeko, baita Dietmar Kramer naturopata alemaniarraren Gorputzaren Mapatan. 

Patroi transpertsonalak gomendatzen dituen lore esentziak honakoak dira: zumar ingelesa (Ulmus procera), zume zuria (Salix vitellina). Maila psikologikoan, zumar ingelesak gainkarga lantzen du, emozioek, lanak eta min emozionalak eragindako gainkarga. Zume zuria beren bizitzaz arduratzen ez direnentzat da, ez dute euren erabakien erantzukizunik hartzen, beti kexaka dabiltza, bizitza ez dela bidezkoa pentsatzen dute eta biktima gisa aritzen dira. Zumar ingelesak lan karga aintzat hartzen eta errealista izaten laguntzen du. Zume zuriak, berriz, gure bizitza gure eskuetan jartzen laguntzen du. Ikerketa horri buruzko xehetasun gehiago www.esenciasflorales.net helbidean duzue. 

Nik neuk kontsultan bildutako esperientziagatik dakit aurreko esentziez gain badirela beste esentzia batzuk lagungarriak lantzen ari garen gaitzetarako: Himalayako baltsamina (Impatiens glandulifera) eta uso belarra (Agrimonia eupatoria) minarentzat, bai tantatan bai kreman. Insomniorako oso eraginkorra da Indi gaztaina (Aesculus hippocastanum). 

Kasu klinikoa 

48 urteko emakumea. Insomnio arazoa du eta mina gorputzeko giltzadura ia guztietan. Medikuaren diagnostikoaren arabera, artritis erreumatoidea du. Dena den, gehien kezkatzen duena lo falta da. Mina dela eta, urte erdi inguru darama gauero gehienez hiruzpalau ordu bakarrik lo egiten, eta horrek antsietate eta suminkortasun handia eragiten dio. Diagnostikoa egin ziotela lau urte igaro dira, medikuarengana giltzaduretako minarekin joan zenetik. Orduan, medikuak hanturen aurkakoak eta analgesikoak errezetatu zizkion, baina medikazioak eragin eskasa egiten dion pertsonetako bat da tamalez. 

Gero infiltrazioak ere egin zizkioten. Lehenengo bi aldietan emaitzak oso onak izan ziren, baina hirugarren infiltraziotik aurrera, eragin positiboak desagertuz joan ziren, eta bere gurutzebidea hasi zen. Ez zegoen eraginik egingo zion sendagai alopatiko gehiago. Bere mediku erreumatologoak ere esan zion: «Sentitzen dut, baina ezin dizugu ezer gehiago eman. Ematen dizugunak ere ez dizu onik egiten, kalte baizik». 

Mediku naturista batengana jo zuen orduan, baina sei hilabetetan sendabelarrekin egindako tratamenduak ez zuen ere sintomak hobetzerik lortu. Adiskide batek aipatuta, lore terapiarekin probatzea erabaki zuen. 

Lehen kontsultan zumar ingelesa, zume zuria, uso belarra, Himalaiako baltsamina eta Indi gaztaina agindu zitzaizkion, bai tantatan bai kreman, eta hamabost egunera itzultzeko esan zitzaion. Lehen tratamenduarekin jada lasaitua hartu zuen, eta arintze fisikoa baino gehiago emozionala izan zen: «Mina zertxobait arindu da, eta bada zerbait, azken sei hilabeteetan ez baitut halakorik lortu; baina gehien pozten nauena da ia egunero lauzpabost ordu, batzuetan sei ere, lo egin dudala; atsedena hartu dudala sentitzen dut». 

Sintomek hobera egiten zuten heinean kontsulten arteko denbora ere handituz joan zen. Bederatzi kontsulta eta zazpi hilabeterekin tratamendua bukatutzat jo zen. Giltzaduretako mina ia erabat desagertu zitzaion, eskuetan mindura pixka bat gelditu bazitzaion ere. Lo primeran egiten zuen, eta bizitza normala egiteko gai zen. Alegia, nahiz eta gaitza hor egon oraindik, bere bizi-kalitatea nabarmen hobetu zen. Beste hiru hilabetean lore esentziak hartzen jarraitzeko gomendatu zitzaion, eta berriz sintomak agertuz gero, kontsultara itzultzeko. 

